
Përderisa institucionet shtetërore miratojnë politika dhe sisteme të reja të vlerësimit të 

mësimdhënësve, drejtorët e shkollave përballen me presion të vazhdueshëm për të përmirësuar 

procesin mësimor në klasë përmes praktikave rigoroze të vlerësimit, vëzhgimit e monitorimit në 

të cilat përfshihet edhe ofrimi i informatave kthyese rreth praktikave të punës së mësimdhënëseve. 

Glickman (2002) thotë se vëzhgimi në klasë dhe monitorimi i punës së mësimdhënësve u ofron 

atyre informata kthyese konstruktive mbi praktikat e tyre në punë. Këto informatat janë elemente 

bazike për të përmirësuar performancën e shkollës në përgjithësi, dhe punën e mësimdhënësve në 

veçanti. Ato mund të jepen vetëm nga vlerësuesit ose drejtorët e shkollave të cilët kanë kompetencë 

dhe njohuri në fushën të cilën e mbikëqyrin ose vlerësojnë. Përveç kësaj, ata duhet të dinë se si 

mësimdhënësit japin mësim dhe se si nxënësit i mësojnë lëndët e caktuara mësimore. Sipas 

Lochmiller (2016) nëse informatat kthyese janë brenda këtij kuadri, atëherë ato mund të 

përmirësojnë cilësinë e punës së mësimdhënësve dhe ndjenjën e tyre për vetë-efikasitet. 

Vetë-efikasiteti i mësimdhënësve (gjendja shpirtërore e nevojshme për të arritur një rezultat 

specifik bazuar në një veprim të caktuar) lidhet me zbatimin e rekomandimeve të drejtorëve bazuar 

në vlerësimet e mësimdhënësve (García-Ros et al., 2015). Vetë-efikasiteti është i rëndësishëm në 

këtë studim, sepse nëse mësimdhënësit nuk mendojnë se rekomandimet ose informatat kthyese 

janë të arsyeshme, atëherë ata mund të kenë më pak gjasa të zbatojnë rekomandimet e marra, duke 

e bërë të vështirë të vijmë në përfundim se perceptimet e saktësisë apo vetë-efikasiteti i 

mësimdhënësit (një perceptim personal për të arritur një rezultat specifik nga një veprim i caktuar) 

janë më ndikues në zbatimin e një rekomandimi. 

Qëllimi i këtij hulumtimi është të analizojë rolin e informatave kthyese që marrin 

mësimdhënësit gjatë procesit të vlerësimit të performancës, në ngritjen e vetë-efikasitetit të tyre 

në mësimdhënie me fokus në përdorimin e strategjive të mësimdhënies, angazhimin e nxënësve 

dhe menaxhimin e klasës. Hulumtimi po ashtu synon të identifikojë rolin e faktorëve demografik 

si gjinia, përvoja e punës, kualifikimi i mësimdhënësve dhe niveli arsimor me të cili punojnë ata 

në ngritjen e vetë-efikasitetit dhe performancës së tyre në mësimdhënie. 

Hulumtimit është realizuar përmes dizajnit të trekëndëzimit të metodologjisë mikse, ku të 

dhënat kuantitative janë mbledhur përmes pyetësorit të standardizuar, ndërsa ato kualitative 

përmes intervistës gjysmë të strukturuar me drejtor të shkollave dhe fokus grupit me mësimdhënës. 

 Popullacioni në këtë hulumtim janë të gjithë mësimdhënësit e arsimit fillor dhe atij të 

mesëm të ulët të Republikës së Kosovës. Për të përzgjedhur ata, janë përdorur të dhëna nga raporti 

“Shënime statistikore 2019/2020 - të dhëna mbi arsimin parauniversitar” i përgatitur përmes 

Sistemit të Menaxhimit të Informatave në Arsim (MASHT, 2020). Bazuar në këtë raport shihet se 

numri i përgjithshëm mësimdhënësve të arsimit fillor dhe atë të mesëm të ulët që punojnë në të 

gjitha shkollat e vendit është 17426, nga ta 10346 mësimdhënës janë  të gjinisë femërore dhe 7080 

janë të asaj mashkullore. 

 Përzgjedhja e mostrës është bërë duke u bazuar në tabelën e Cohen et al. (2017). Sipas saj, 

për konfidencë prej 95% dhe me marzhë gabimi prej 5% llogaritet të jetë N=377 mësimdhënës të 

arsimit fillor dhe atë të mesëm të ulët. Mësimdhënësit për të marrë pjesë në hulumtim janë 

përzgjedhur sipas metodës së probabilitetit të thjeshtë (Crano et al., 2014). 



 Të dhënat kuantitative janë mbledhur përmes formës së gjatë të pyetësorit Teacher Sense 

of Efficacy Scale (TSES), i cili është adaptuar dhe modifikuar për t’i arritur qëllimet e hulumtimit. 

TSES u zhvillua nga Tschannen-Moran & Hoy (2001), dhe pas pilotimit të tij erdhën në përfundim 

se forma e gjatë e pyetësorit ka gjithsej 24 pyetje dhe besueshmëria e përgjithshme e tij është 

α=0.94. Ky pyetësor përdoret  për të mbledhur të dhëna mbi ndjenjën e përgjithshme të efikasitetit 

të mësimdhënësve, si dhe për tri fusha të veçanta të mësimdhënies: (a) Efikasitetin e 

mësimdhënësve në përdorimin e strategjive mësimore; (b) Efikasitetin e mësimdhënësve në 

angazhimin e nxënësve; dhe (c) Efikasitetin e mësimdhënësve në menaxhimin e klasës.  Këtij 

pyetësori i është shtuar një seksion me 4 kërkesa për të dhëna demografike edhe një seksion tjetër 

me 19 pyetje të tjera me qëllim që të analizohet roli i informatave kthyese në ngritjen e vetë-

efikasitetit të mësimdhënësve me fokus në përdorimin e strategjive të mësimdhënies, angazhimin 

e nxënësve dhe menaxhimin e klasës. Para përdorimit për qëllime të hulumtimit, ai është pilotuar 

me një numër pjesëmarrësish prej N=43, me qëllim të matjes së besueshmërisë së pyetësorit është 

analizuar niveli i besueshmërisë Chronbah’s Alpha i cili rezulton të jetë α=0.883. 

 Për të shqyrtuar lidhjen në mes të variablave kryesore të këtij studimi (informatat kthyese; 

vetë-efikasiteti i mësimdhënësve në strategjitë e mësimdhënies; vetë-efikasiteti i mësimdhënësve 

në angazhimin e nxënësve, dhe vetë-efikasiteti i mësimdhënësve në menaxhimin e klasës), si dhe 

variablave demografike (mosha; përvoja në mësimdhënie; kualifikimi; dhe niveli me të cilin 

punojnë mësimdhënësit) është bërë analiza statistikore përshkruese si mesatarja aritmetike, moda, 

mediana, devijimi standard dhe frekuenca. 

 Pyetja parë e hulumtimit si dhe ato ndihmëse lidhen drejtpërdrejt me qëllimin e tij, dhe 

përmes analizës së Korelacionit Pearson na është mundësuar të shohim nëse ka një ndërlidhje në 

mes të perceptimeve të mësimdhënësve për rolin e informatave kthyese që ata marrin gjatë procesit 

të vlerësimit të performancës (variablit të pavarur) dhe vetë-efikasitetit të tyre në përdorimin e 

strategjive të mësimdhënies, angazhim të nxënësve dhe menaxhimit të klasës (variabla të varura). 

 Ndërsa pyetja e dytë e hulumtimit ofron informacione shtesë në lidhje me ndryshimet e 

perceptimeve të mësimdhënësve për vetë-efikasitetin (variabli i varur) në raport me gjininë, 

përvojën e punës dhe kualifikimin (variabla të pavarura), për t’i analizuar marrëdhëniet në mes të 

këtyre variablave dhe për të testuar hipotezat e hulumtimit fillimisht është bërë testi i normalitetit 

Kolmogorov-Smirnov test dhe Shapiro-Wilk në të cilat rezulton se shpërndarja e të dhënave është 

normale dhe signifikanca p>0.05 me ç’rast na udhëzoi për analizë të mëtutjeshme të hipotezave të 

vazhdohet me testet parametrike si Independent Sample T-test dhe OneWay Anova. 

Gjetjet konkludojne se sa më shpesh që mësimdhënësit monitorohen nëpër orë mësimore, 

aq më shpesh marrin informata kthyese, po ashtu, sa më shpesh që marrin informata kthyese aq 

më e lartë është ndjenja e tyre për efikasitet. Analizat e rezultateve përmes korrelacionit Pearson, 

tregojnë se informatat kthyese kanë rol të konsiderueshëm në ngritjen e vetë-efikasitetit të 

mësimdhënësve dhe ekziston korrelacion i ulët pozitiv në mes të gjinisë, përvojës së punë dhe 

kualifikimit të mësimdhënësve me ndjenjën e tyre për vetë-efikasitet, ndërsa korrelacion i 

moderuar në mes të informatave kthyese në përdorimin e strategjive mësimore dhe atyre në 

angazhimin e nxënësve në ngritjen e vetë-efikasitetit në këto dy fusha, kurse korrelacion i lartë në 



mes të informatave kthyese në menaxhimin e klasës dhe vetë-efikasitetin e mësimdhënësve në këtë 

aspekt. Ndërsa hipotezat e hulumtimit janë testuar përmes testeve parametrike Independent Sample 

T-test dhe OneWay Anova me që rast rezulton se faktorët demografikë si gjinia dhe niveli me të 

cilin punojnë mësimdhënësit kanë dallime signifikante me ndjenjën e tyre për efikasitet, ndërsa në 

anën tjetër përvoja e punës dhe kualifikimi i tyre nuk tregojnë dallime signifikante me ndjenjën e 

tyre për efikasitet. 

 

Bazuar në rezultatet e dala nga hulumtimi mund të rekomandohet: 

- Të ndërtohet sistem i mirëbesimit dhe mirëkuptimit në mes të vlerësuesit dhe mësimdhënësit, 

me qëllim që informatat kthyese të marra gjatë procesit ë vlerësimit të jepen në bazë të 

argumenteve dhe gjetjeve të dala nga ai proces. 

- Rekomandohet që udhëheqësit e shkollave (ose monitoruesit) të ofrojnë sa më shumë 

informata kthyese, meqë ato janë në korrelacion pozitiv, sa më shumë informata kthyese 

konstruktive që marrin ata, aq më e lartë është ndjenja e tyre për efikasitet. 

- Të hartohet plani i veprimit të vlerësimit të performancës së mësimdhënësve, ku secili prej tyre 

mund ta ketë të qartë kohën kur do të vlerësohet. 

- Të krijohet mekanizëm i mbikëqyrjes së zbatimit në praktikë i informatave kthyese dhe 

rekomandimet e marra gjatë procesit të vlerësimit. 

- Rekomandohet që mësimdhënësit të mirëpresin informatat kthyese pas procesit të vlerësimit 

të përformancës dhe të gjejnë mënyra të zbatimit të tyre në praktikë me qëllim të përmirësimit 

të praktikave të punës. 

- Mësimdhënësit të kërkojnë monitorime dhe mentorime më të shpeshta, përveç atyre formale, 

pasi që përmes këtij procesi u ndihmohet atyre në zhvillim dhe ngritje profesionale. 

- Mësimdhënësve u rekomandohet të ndjekin programe të zhvillimit profesional në përdorimin 

e strategjive të mësimdhënies, angazhimin e nxënësve dhe menaxhimin e klasës me qëllim të 

përmirësimit të procesit të mësimdhënies dhe rrjedhimisht edhe ngritjen e rezultateve 

mësimore të nxënësve. 

 

Rezulatet e hulumtimit do t`ju sherbejne politikë bërësit dhe vendimmarrësit e arsimit, 

drejtorët e shkollave dhe mësimdhënësit rreth ndërtimit të një sistemi të qëndrueshëm të vlerësimit 

të përformancës dhe rëndësinë e hartimit të mekanizmave të mbikëqyrjes së zbatimit të 

informatave kthyese të dala nga ky proces me qëllim të përmirësimit të procesit të mësimdhënies 

në shkollë. 

 

 


